
Til Nefndasviðs Alþingis

Frá Sigurði Páli Pálssyni yfirlækni Réttar- og öryggisdeilda LSH og 

Halldóru Jónsdóttur yfirlækni Bráðageðdeildar Geðsviðs LSH 

INNGANGUR

Mjög jákvætt er og tímabært að ráðist hefur verið í endurskoðun lögræðislaga. Í þeim drögum að 
frumvarpi um breytingar á lögræðislögum sem nú liggur fyrir eru margar góðar breytingar. Við teljum 
það í grunninn jákvætt að einungis verður hægt að svipta menn lögræði tímabundið. Það eru í raun 
sjálfsögð mannréttindi og tryggir jafnframt að reglulega verður farið í gegnum mál einstaklinga sem 
sökum alvarlegra veikinda og innsæisleysis munu þurfa að vera sviptir lögræði til lengri tíma. Þá 
verður öll umgjörð um slíkar sviptingar og skyldur lögráðamanna skýrari, sem er mjög nauðsynlegt og 
hefur verið ábótavant síðustu ár. Töluverðar breytingar verða á lögum um nauðungarvistanir og erum 
við í grunninn sammála þeim. Félagsþjónustur verða beiðendur í nauðungarvistunum og 
lögræðissviptingum að langstærstum hluta og fríar það aðstandendur veikra einstaklinga frá að þurfa 
formlega að biðja um slíkt. Þá lengist tími 48 klst nauðungarvistunar í 72 klst. Þetta gefur fagfólki á 
geðdeildum lengri tíma til að skoða og meta ástand veikra einstaklinga og einnig eru meiri líkur á að 
samvinna geti náðst um meðferðina. Það er mjög til bóta að hægt verður að framlengja 
nauðungarvistun um allt að 12 vikur og líkur á að sjaldnar þurfa að óska eftir sviptingu sjálfræðis.

Geðlæknar hafa bent á að æskilegt væri að hafa heimild í lögum til að beita þvingaðri lyfjagjöf til 
lengri tíma án þess að til sviptingu sjálfræðis kæmi. Slíkt tíðkast í nágrannalöndunum og ber að okkar 
mati að stefna að slíkri heimild hér á landi.

Varðandi flutning framkvæmdar nauðungarvistana frá Innanríkisráðuneyti til Sýslumanns, þá er 
mikilvægt að tryggt sé að sú framkvæmd sé vel skipulögð á allan hátt.

UMSÖGN

Efni: Þingskjal 1161- 687mál: Frumvarp til laga um breytingu á lögræðislögum, nr.

71/1997, með síðari breytingum (samningur Sameinuðu Þjóðanna um réttindi fatlaðs fólks, svipting 
lögræðis, lögráðamenn, nauðungarvistanir ofl.).

Innanríkisráðherra hefur lagt fram á Alþingi framangreint lagafrumvarp. Við höfum farið yfir frumvarpið 
og viljum koma á framfæri eftirfarandi ábendingum og athugasemdum:

1) 1. gr. frumvarpsins (nýtt orðalag í inngangs lið í 4. gr laganna: ,,Standi brýn þörf til enda hafi önnur og 
vægari úrræði í formi aðstoðar verið fullreynd er heimilt með úrskurði dómara að svipta mann 
tímabundið lögræði).

Athugasemd: Flestir fagna þessari breytingu en vandi hér verður að sjá til þess hver á að tryggja að slíkt 
hafi í raun verið gert? Verða það mismunandi velferðarsvið sveitarfélaga sem verði þá að votta slíkt hafi 
verið rannsakað í kröfu sinni?

2) 3. gr. frumvarpsins (breytingar á 2.mgr. 7.gr laganna; Félagsþjónusta er sett í öndvegi til að sækja 
lögræðissviptingu en hér hefur verið bætt við liðnum þegar gæsla almannahags gerir þess þörf.

Athugasemd: Það er jákvætt að félagsþjónusta sveitarfélags sé gerð ábyrgari fyrir sókn þessara mála. 
Hinsvegar er mjög óheppilegt að gera félagsþjónustu ábyrga fyrir gæslu almannahags, hvað þá aðra aðila 
í þessari grein. Þessi liður er í umsjá innanríkisráðherra í núverandi lögum enda gætu hér verið um að 
ræða hrein lögreglumál!

3) 5. gr. frumvarpsins (6. mgr. 14.gr orðist svo: Þjóðskrá heldur skrá um lögræðissvipta menn..).

Athugasemd: Röksemd fyrir því að Þjóðskrá sjái um þetta vantar. Hér er um að ræða mjög viðkvæm 
gögn ekki ósvipuð í eðli sínu og sjúkraskrárgögn. Eðlilegast væri að vörsluaðili skrár væri sá sem í raun 
hefur þörf fyrir upplýsingarnar, t.d. sýslumenn skv. nýja frumvarpinu eða innanríkisráðuneyti, 
yfirlögráðandi samkvæmt eldri lögum.

4) 6.gr. (Breytingar á 19. gr. laganna: B. Í stað ráðuneytis koma sýslumenn. C. Í stað 48 tíma vistunar 
heimildar er aukið í 72 klst. heimild. E. Málaflokkur geti verið undir einu sýslumanns embætti).

Athugasemdir: Liður B og E eru breyting og flutningur verkefnis til sýslumanna/s. Ekkert vit í öðru en 
þetta verði á hendi eins aðila. Rök fyrir flutningi vantar í raun. Mikil þekking er á þessum málaflokki í 
ráðuneytinu og eðlilegast hefði verið að skrá um mál verði þar. Sé þetta fært til sýslumanns á skrá að 
vera hjá honum og það sé einn aðili, ekki margir sýslumenn. Þar sé þá einnig yfirlögráðandi staðsettur. 
Ekkert kemur fram í greinargerð um framkvæmd flutnings frá Innanríkisráðuneyti til Sýslumanns, en 
mikilvægt er undibúningur að flutningnum verði vandaður og í samráði við þá fagaðila sem koma að 
nauðingarvistunum (hér f.o.f. félagsþjónustuna, geðlækna á sjúkrahúsum og lækna í heilsugæslu)

Góð rök eru hins vegar fyrir því að lengja heimild um sólarhring (í 72 klst.) og því er það stutt af 
geðlæknum.

5) 7. gr. (20. gr. laganna orðist svo: 1. Beiðni um nauðungarvistun manns í sjúkrahúsi skv. 3. mgr. 19. gr. 
og kröfu fyrir dómstóli skv. 29. gr. a getur félagsþjónusta sveitarfélaga, eða samsvarandi fulltrúi 
sveitarstjórnar á dvalarstað varnaraðila, lagt fram þegar talið er réttmætt að gera þá kröfu vegna tilmæla 
aðila sjálfs, vandamanna hans, læknis eða vina, eða vegna vitneskju um hag aðila er fengist hefur á 
annan hátt.

2. Í undantekningartilvikum geta þó maki, ættingjar viðkomandi í beinan legg og systkini lagt fram 
beiðni um nauðungarvistun manns í sjúkrahúsi skv. 3. mgr. 19. gr. og gert kröfu fyrir dómstóli skv. 29. gr.

Athugasemdir: Þessar lagabreytingar eiga að tryggja að félagsþjónusta á yfirleitt að taka að sér þessi 
mál en ekki verði farið fram hjá vilja ættingja. Gert er ráð fyrir samráði þessara aðila. Geðlæknar styðja 
þetta.

Geðlæknar hafa gagnrýnt framkvæmd velferðarsviða sumstaðar á landinu á skoðun og rannsókn þessara 
mála. Í dag er það svo á sumum stöðum að það er læknir sem skrifar vottorð sem sent er til 
velferðarsviðs (lögfræðisviðs) og þar er vottorð þeirra metið en ekki gerð nein eigin sjálfstæð athugun á 
hverju máli. Samkvæmt lagabreytingu 1. gr. í nýju frumvarpi stendur skýrt að:...,,enda hafi önnur og 
vægari úrræði í formi aðstoðar verið fullreynd". Hvernig þetta verði bætt í framtíðinni gefur frumvarpið 
eða greinargerð með frumvarpi enginn skýr fyrirmæli um. Forsendan fyrir því að félagsþjónustan sjái um 
þessi mál er að þau hafi mannafla, þekkingu og vaktþjónustu til að sinna þessum málum. Slíkt á að vera 
hægt samanber vinnuferla í barnaverndarmálum.

6) Greinar 8. -13. Hér er verið að breyta orðalagi, þ.e.a.s. sýslumaður í stað ráðuneytis o.s.frv. Stimplar 
eru úreltir og læknisnúmer á að duga.

Í 10. gr. sést vandamálið þar sem talað er um trúnaðarlækni sýslumanns. Ljóst að erfitt verður að útvega 
trúnaðarlækna fyrir öll sýslumanns embætti! Í 13. gr. er enn fremur beðið um skráningu á störfum 
ráðgjafa.

Athugasemdir: Lítið um þetta að segja nema ljóst að vandi er ef þessi málaflokkur verður hjá öllum 
sýslumönnum.

7) Grein 16. gr. (Eftirfarandi breytingar verða á 29. gr. laganna:
a. Í stað tölunnar „48" í 1. málsl. 1. mgr. kemur: 72; og í stað orðsins „ráðuneytisins" í sama málslið 

kemur: sýslumanns.
b. Í stað orðanna „ráðuneytinu" og „ráðuneytisins" í 2. málsl. 1. mgr. kemur: sýslumanni; og: 

sýslumanns.
c. 2. mgr. orðast svo:

Ákvörðun sýslumanns skv. 1. mgr., sbr. 3. mgr. 19. gr., er endanleg á stjórnsýslustigi, en unnt er 
að bera ákvörðun sýslumanns undir dómstóla, sbr. 30. gr.

d. Við bætist ný málsgrein er orðast svo:
Nauðungarvistuðum manni og aðstandendum hans skal standa til boða ráðgjöf og stuðningur í 

kjölfar nauðungarvistunar. Ráðherra er fer með heilbrigðismál kveður á um framkvæmd þessa með 
reglugerð, m.a. um það hver skuli veita slíka þjónustu.

e. Fyrirsögn greinarinnar orðast svo: Lok nauðungarvistunar og ráðgjöf.

Athugasemdir: Það er fyrst og fremst d-liður sem er nýjung og því mikilvægt að tryggja að reglugerð 
verði gerð af heilbrigðisráðherra og útfært hver á að veita og kosta aðstandenda ráðgjöf.

8) 17. gr. (Á eftir 29. gr. laganna kemur ný grein, 29. gr. a, ásamt fyrirsögn, svohljóðandi:

Framlenging nauðungarvistunar.

1. Heimilt er með úrskurði dómara að framlengja nauðungarvistun manns í eitt skipti í allt að 12 vikur 
að liðnum 21 sólarhring frá dagsetningu ákvörðunar sýslumanns skv. 3. mgr. 19. gr. Slík framlenging 
nauðungarvistunar getur falið í sér rýmkun sem er háð mati læknis, sbr. 3. mgr. Krafa um framlengingu 
nauðungarvistunar samkvæmt þessu ákvæði skal vera skrifleg. Þar skulu eftirfarandi atriði koma fram:

a. Nafn sóknaraðila, kennitala hans og lögheimili.
b. Nafn varnaraðila, kennitala hans og lögheimili. Enn fremur dvalarstaður ef hann er annar en 

lögheimili.
c. Til hve langs tíma krafist er framlengingar.
d. Ástæður þær er framlenging nauðungarvistunar skv. 1. mgr. byggist á.
2. Með kröfu um framlengingu nauðungarvistunar skv. 1. mgr. skal fylgja yfirlýsing læknis þess efnis að 

meðferðaraðili og einstaklingur sem sætir nauðungarvistun hafi reynt að ná samkomulagi um 
áframhaldandi meðferð ef þörf krefði. Einnig skal fylgja læknisvottorð eða önnur gögn sem krafa styðst 
við, svo og yfirlýsing læknis um að framlenging nauðungarvistunar með rýmkun sé að hans mati 
óhjákvæmileg.

3. Yfirlæknir getur veitt einstaklingi, sem sætir nauðungarvistun skv. 1. mgr., leyfi á tímabilinu, í eitt 
eða fleiri skipti, til að yfirgefa sjúkrahús til aðlögunar í nánar tiltekinn tíma.

4. Heimilt er að framlengja nauðungarvistun manns ef krafa hefur verið gerð fyrir dómi um að hann 
verði sviptur sjálfræði. Þegar krafa hefur verið gerð um að maður, sem vistaður er nauðugur í sjúkrahúsi, 
verði sviptur sjálfræði skal dómari án tafar senda yfirlækni á sjúkrahúsi þar sem hinn vistaði dvelst 
staðfestingu á að slík krafa sé fram komin og hvenær hún hafi borist dóminum. Skal þetta gert með 
símskeyti eða öðrum tryggilegum hætti.

5. Ákvæði 9.-14., 16.-18., 20., 25.-28. og 30.-32. gr. laganna eiga við eftir atvikum um framlengingu 
nauðungarvistunar skv. 1. mgr.

Athugasemdir: Þessi breyting um mögulega framlengingu nauðungarvistunar í 12 vikur er að mati 
geðlækna jákvæð og mun nánast örugglega gera það að verkum að sjálfræðissviptingum fækkar og þar 
með því tímabili þar sem beita þarf einstaklinga nauðung. Rýmkun á inntaki nauðungarvistunar sem 
leyfir veru utan sjúkrahúss er einnig til mikilla bóta.

9) 19. gr. (3. mgr. 40. gr. laganna orðast svo:
Þjóðskrá Íslands heldur skrá yfir ráðsmenn og skjólstæðinga þeirra. Ráðherra er heimilt að setja nánari 

reglur um aðgang að upplýsingum úr skránni, sem og miðlun upplýsinga úr henni.

20. gr.

Við 1. mgr. 54. gr. laganna bætast tveir nýir málsliðir er orðast svo: Hann má ekki hafa hlotið refsidóm 
fyrir brot á ákvæðum XXII. kafla almennra hegningarlaga. Við skipun lögráðamanns skal liggja fyrir 
sakavottorð eða heimild yfirlögráðanda til að afla upplýsinga úr sakaskrá.

21. gr.

2. mgr. 57. gr. laganna orðast svo:
Þjóðskrá Íslands heldur skrá yfir skipaða lögráðamenn. Ráðherra er heimilt að setja nánari reglur um 

aðgang að upplýsingum úr skránni, sem og miðlun upplýsinga úr henni.

22. gr.

Eftirfarandi breytingar verða á 63. gr. laganna:
a. Í stað fjárhæðarinnar „500.000" í 1. mgr. kemur: 1.000.000.
b. Á eftir 1. málsl. 1. mgr. kemur nýr málsliður, svohljóðandi: Fjárhæðin miðast við vísitölu 

neysluverðs í janúar 2016 og breytist árlega í samræmi við breytingar á henni.
c. Í stað dagsetningarinnar „1. mars" í 3. mgr. kemur: 1. apríl.
d. Í stað fjárhæðarinnar „500.000„ í 4. mgr. kemur: 1.000.000.
e. Á eftir 1. málsl. 4. mgr. kemur nýr málsliður, svohljóðandi: Fjárhæðin breytist árlega á sama hátt 

og greinir í 1. mgr.
f. Við bætist ný málsgrein sem verður 8. mgr., svohljóðandi:

Lögráðamaður manns, sem hefur verið sviptur sjálfræði í tvö ár skal að liðnum 12 mánuðum frá 
sviptingu sjálfræðis gefa yfirlögráðanda skýrslu, á eyðublaði sem hann leggur til, um hinn 
sjálfræðissvipta. Ef viðkomandi hefur verið sviptur sjálfræði lengur en tvö ár skal lögráðamaður gefa 
skýrslu á 12 mánaða fresti.

g. Í stað orðanna „getur sett" í 8. mgr. kemur: setur.

23. gr. Eftirfarandi breytingar verða á 81. gr. laganna:
a. Við bætist ný málsgrein sem verður 3. mgr., svohljóðandi:

Yfirlögráðandi hefur heimild til að afla allra gagna, án endurgjalds, varðandi fjármál ófjárráða 
einstaklings, hvort sem er frá lögráðamanni eða frá öðrum aðilum sem hafa haft viðskipti við ófjárráða

einstakling eða komið að fjármálum hans með einhverri umsýslu.
b. Fyrirsögn greinarinnar orðast svo: Hlutverk og heimildir yfirlögráðenda.

Athugasemdir: Gott er að skyldur og kröfur til lögráðamanna og heimildir þeirra séu gerðar skýrari. Þá 
verður um leið allt eftirlit með lögræðissviptingum meira, en það hefur skort eftirlit áður. Hér mætti 
skoða að einnig komi til mat geðlæknis á geðhag, reglubundið, en ekki bara ef yfirlögráðandi óskar þess. 
Þá væri æskilegt að fram komi að einnig sé haft reglubundið eftirlit með að meðferð þeirri sem 
nauðsynleg var/er talin, sé framfylgt.
Talað er áfram um yfirlögráðanda en eðlilegast væri að hann sé staðsettur hjá einu sýslumannsembætti 
sem ræður við málaflokkinn. Spyrja má sbr. fyrri athugasemdir hvort hann eigi ekki að vera vörslumaður 
skrár um svipta einstaklinga? En ekki þjóðskrá !

10) 24. gr. (Við lögin bætist nýtt ákvæði til bráðbirgða sem orðast svo:
Ótímabundnar sviptingar lögræðis sem úrskurðaðar hafa verið fyrir 1. janúar 2016 falla niður að 

liðnum tveimur árum frá þeim tíma.)

Athugasemdir: Því miður er það staðreynd svo að sumir einstaklingar eru lengi veikir og þurfa að vera 
mjög lengi sjálfræðissviptir. Þeir hafa þó alltaf haft rétt að fá sitt mál prófað fyrir dómstóli reglulega.

Við teljum vanhugsað að setja þetta ákvæði svona hrátt inn án skoðunar á máli hvers einstaklings.

11) 25. gr.

Lög þessi öðlast gildi 1. janúar 2016.

Athugasemd: Hér væri æskilegt að setja inn ákvæði um að lögin skulu endurskoðuð að 5 árum liðnum? 
Teljum nauðsynlegt að hafa ákvæði um þetta, til að hægt sé að meta reynslu af nýjum lögræðislögum og 
að ekki líði 15-20 ár þar til þau verða endurskoðuð á ný.

Samantekt: Margt er til bóta í þessu frumvarpi en útfærslan og ábyrgð er í sumum atriðum óskýr enn.

Við afgreiðslu Alþingis þarf að tryggja að allt sem nú er óljóst sé gert skýrt og þá ætti að geta náðst 
góð almenn samstaða um málið.

